REZIME RADA
Potreba ispitivanja kontaminacije tla i vode osiromašenim uranom, na lokalitetu Hadžića, u okolini Sarajevo, uslijedila je kao posljedica upotrebe municije od osiromašenog urana na ovom području. Cilj rada je bio odrediti sadržaj uranovih radioizotopa u površinskim i podzemnim (bunarima) vodama i uzorcima tla u rejonu Tehničkog remontnog zavoda (TRZ) - Hadžići, te na osnovu izmjerenih vrijednosti procijeniti uticaj na okoliš i zdravlje ljudi sa aspekta radijacione zaštite. 

Uzorci su podvrgnuti radiohemijskoj separaciji urana od prisutnih interferirajućih elemenata, uz korištenje anion-izmjenjivačke smole. Priprema alfa izvora za mjerenje je rađena metodom elektrodepozicije i mikroprecipitacije, a samo mjerenje je vršeno na alfa spektrometru opremljenim PIPS detektorima aktivne površine 450mm2. Procjena rizika za zdravlje stanovništva je vršena u dosnu na radiološki aspekt zaštite uslijed konzumacije vode i inhalacije čestica osiromašenog urana na datom lokalitetu, nakon više od 10 godina od upotrebe osiromašenog urana. Rezultati ispitivanja pokazuju prisustvo kontaminacije u tlu u lokalizovanim tačkama kontaminacije tzv. „hot spots“. Vrijednost od 100 Bq/kg za 238U se može uzeti kao indikacija prisustva osiromašenog urana. Koncentracija aktivnosti urana u ispitivanim vodama je niska  (1μg/L) i znatno je ispod granične vrijednosti za pitke vode Svjetske zdravstvene organizacije koji iznosi 15 μg/L. Vrijednosti odnosa aktivnosti 234U/238U za ispitivane vode iznosi od 1 do 2, što znači da se radi o normalno oksidovanim, odnosno redukovanim vodama. Doza od ingestije vode na datom području neznatno doprinosi ukupnoj dozi od svih izvora jonizirajućeg zračenja u okolišu za datu lokaciju. S druge strane resuspenzija prašine i taloga koji sadrži osiromašeni uran indicira potencijalno vrlo visoke koncentracije osiromašenog urana u tačkama kontaminacije. U skladu sa tim upotreba zaštitne respiratorne opreme, za zaštitu od čestične tvari i aerosola je obavezna.

Značaj ovog istraživanja leži u činjenici da rezultati istraživanja mogu poslužiti kao podrška lokalnim vlastima i institucijama za planiranje radiološkog monitoringa i sačinjavanje preporuka za zaštitu i smanjenje rizika u slučaju detekcije značajne kontaminacije osiromašenim uranom. Takođe, doprinos je u produbljivanja znanja o ponašanju urana u okolišu, posebno u odnosu na migraciju u vodotokove, i potencijalni rizik i efekat na ljudsko zdravlje i okoliš. 
